
Föstudagur 25. ágúst  

 

09:30 Afhending fundargagna 

10:00 Fundarsetning og ávörp 

 Magnús Gunnarsson, formaður Skógræktarfélags Íslands  

Agnes Þórunn Guðbergsdóttir, formaður Skógræktarfélags S-Þingeyinga           

Þröstur Eysteinsson skógræktarstjóri 

Dagbjört Jónsdóttir sveitarstjóri Þingeyjarsveitar 

 

10:45 Skýrsla stjórnar Skógræktarfélags Íslands, m.a. Úlfljótsvatn 

 Magnús Gunnarsson og Brynjólfur Jónsson 

 Reikningar Skógræktarfélags Íslands 

 Brynjólfur Jónsson 

 Skýrsla Landgræðslusjóðs 

 Guðbrandur Brynjúlfsson 

 Fyrirspurnir um skýrslu stjórnar 

 

11:30 Skipað í nefndir. Tillögur lagðar fram og kynntar 

 

11:45   Stutt kynning á sveitarfélaginu 

 

11:55   Skoðunarferð dagsins kynnt – Agnes Þórunn Guðbergsdóttir 

 

12:00 Hádegisverður 

 

13:15 Skoðunarferð  

 

21:00 Áætluð koma úr skoðunarferð 

 

 

 

 

 



 

 

Laugardagur 26. ágúst 

 

08:30  Nefndastörf 

 

10:00  Fræðsluerindi 

 

10:00  Hólasandur:   

Saga Hólasands - Þröstur Eysteinsson  

Framkvæmdir - Daði Lange Friðriksson 

Gróðursetning, gróðursetningarvél - Gunnhildur Ingólfsdóttir 

 

Frærækt á Vöglum - Valgerður Jónsdóttir 

 

Í héraði íslenska birkiskógarins – Niðurstöður úr úttektum íslenskrar 

skógarúttektar á Mógilsá á útbreiðslu og vexti náttúrulegra birkiskóga –     

Arnór Snorrason 

  

12:00 Fyrirspurnir og umræður 

  

12:10 Hádegisverður 

 

13:30 Skoðunarferð 

 

17:00 Komið úr skoðunarferð  

 

19:30 Fordrykkur  

 

20:00 Hátíðarkvöldverður  

 

 Hátíðardagskrá í boði Skógræktarfélags S-Þingeyinga 

 Heiðranir, tónlistaratriði og fleira 

 

 

 

 

Sunnudagur 27. ágúst  

 

10:00  Yfirferð kjörbréfanefndar 

10:05 Afgreiðsla reikninga 

10:15 Afgreiðsla tillagna 

11:00 Almennar umræður 

11:30 Kosning stjórnar 

12:00 Fundarlok 

INNGANGUR 
 
Skógræktarfélag Íslands fæst við ýmislegt tengt skógrækt, bæði ýmis reglubundin verkefni 
(eins og til dæmis Landgræðsluskógaverkefnið) og annað sem kemur upp eitt ár, en svo ekki 
meir. Í þessari skýrslu er farið yfir það helsta sem félagið hefur fengist við frá aðalfundi á 
Djúpavogi árið 2016. 
 
 
STJÓRN OG STARFSFÓLK SKÓGRÆKTARFÉLAGS ÍSLANDS 
 
Á aðalfundinum 2016 voru Aðalsteinn Sigurgeirsson og Páll Ingþór Kristinsson endurkjörnir 
í stjórn. Varamenn voru kosin Kristinn H. Þorsteinsson, Laufey B. Hannesdóttir og Sigríður 
Heiðmundsdóttir. Sem skoðunarmenn reikninga voru endurkjörnir Árni Þórólfsson og 
Halldór Halldórsson. 

Stjórnin skipti með sér verkum á eftirfarandi hátt: Magnús Gunnarsson formaður, 
Sigrún Stefánsdóttir varaformaður, Sigríður Júlía Brynleifsdóttir gjaldkeri, Aðalsteinn 
Sigurgeirsson ritari, og Guðbrandur Brynjúlfsson, Páll Ingþór Kristinsson og Þuríður 
Yngvadóttir meðstjórnendur. Stjórnin hélt tíu fundi á tímabilinu. Eins og verið hefur voru 
varamenn og skógræktarstjóri boðaðir á alla stjórnarfundi Skógræktarfélagsins.  
 Hjá félaginu störfuðu fimm fastráðnir starfsmenn á tímabilinu: Brynjólfur Jónsson 
framkvæmdastjóri, Einar Gunnarsson skógræktarfræðingur, Hrefna Einarsdóttir 
skrifstofustjóri, Jón Ásgeir Jónsson skógfræðingur og Ragnhildur Freysteinsdóttir 
umhverfisfræðingur.  
 Tveir lausráðnir starfsmenn voru hjá félaginu á tímabilinu; Eiríkur Gíslason, sem 
vann að ýmsum sérverkefnum og Sigurður Skúlason, sem vann að samningamálum 
Landgræðsluskóga. 

Stjórn félagsins og starfsmenn leitast eftir megni að styrkja starfsemi aðildarfélaganna 
með fræðslu, ráðgjöf og leiðbeiningum og hefur eftir föngum fylgst með starfsemi félaganna.  

Brynjólfur Jónsson, framkvæmdastjóri Skógræktarfélags Íslands og Magnús Gunnarsson, formaður 
félagsins, hressir og kátir á aðalfundi félagsins á Djúpavogi 2016. 

UMSVIF OG LYKILTÖLUR ÚR REKSTRI 
 

 2016 2015 
Rekstrarreikningur   
Rekstrartekjur 43.815.557 41.491.339 
Rekstrargjöld  40.452.833 37.789.008 
Rekstrarhagnaður (tap) án 
fjárm.tekna og fjárm.gjalda  

3.362.724 3.702.331 

Fjármunatekjur og  
(fjármagnsgjöld)  

(2.160.256) (2.459.267) 

Hagnaður (tap) ársins 1.202.468 1.243.064 
   
Efnahagsreikningur   
Eignir   
 Fastafjármunir 190.743.087 190.545.361 
 Veltufjármunir 22.421.258 27.802.271 
Eignir samtals  218.447.632 
Eigið fé og skuldir   
 Eigið fé 165.901.313 145.948.845 
 Skammtímaskuldir 34.792.188 37.706.599 
Eigið fé og skuldir samtals 213.164.345 218.447.632 
   
Eignir í bundnum sjóðum 34.445.929 56.996.799 
 

  

Jólasveinar á ferðinni í skógi félagsins í Brynjudal í Hvalfirði. 

ÚTGÁFUMÁL 
 
Skógræktarritið 
Á milli aðalfunda hafa komið út tvö hefti 
Skógræktarritsins. Skógræktarritið 2. tbl. 2016 kom 
út í desember 2016 og 1. tbl. 2017 kom út í maí á 
þessu ári. Áskrifendur eru nú tæplega 2.200. 
Skógræktarritið er með eigin síðu á Facebook.  
  

Laufblaðið 
Á tímabilinu komu út þrjú tölublöð Laufblaðsins – í 
nóvember 2016, á alþjóðlegum degi skóga í mars 
2017 og í lok júlí 2017. Rafræn tölublöð eru send 
öllum félagsmönnum í skógræktarfélögunum sem 
skráðir eru með netfang og eru þeir félagsmenn 
jafnframt með í pottinum í netfangaleik Laufblaðsins. 
Voru þrír vinningshafar dregnir út þann 15. maí. 
 

Frækornið 
Á starfsárinu kom út eitt eintak af fræðsluritinu 
Frækornið, en það fylgir nú Skógræktarritinu. Efni 
þess var Skógrækt á svölunum (nr. 35). Höfundur 
þess var Hafsteinn Hafliðason. 
 
Tækifæriskort 
Félagið gaf út kort með mynd eftir Wu Shan Zhuan og prýddi sú mynd einnig forsíðu 2. heftis 
Skógræktarritsins 2016.  
 

Félagsskírteini skógræktarfélaganna 
Prentuð voru félagsskírteini fyrir alla félagsmenn og þau send til skógræktarfélaganna. Leitað 
var til ýmissa fyrirtækja um afslátt á vörum og þjónustu. Að þessu sinni veittu tólf fyrirtæki 
félagsmönnum 10-20% afslátt gegn framvísun skírteinisins. Fyrirtækin eru: Blómaval, 
Garðheimar, Garðyrkjustöðin Kvistar, Gróðrarstöðin Barri, Gróðrarstöðin Mörk, 
Gróðrarstöðin Réttarhóll, Gróðrarstöðin Þöll, Húsasmiðjan, MHG Verslun, Nátthagi 
garðplöntustöð, Skógræktarstöðin Ölur og Sólskógar. 

 

Heimasíða  
Félagið hélt úti heimasíðunni www.skog.is á 
tímabilinu. Á síðunni eru grunnupplýsingar um félagið 
og einstök skógræktarfélög, auk þess sem birtar eru 
fréttir frá skógræktarfélögunum og fréttir um ýmsa 
skógartengda viðburði. Félagið er einnig með síðu á 
Facebook. Fjöldi einstaklinga á almennum póstlista 
félagsins er tæplega 3.200.  
 
 
FRÆÐSLUSTARF 
 
Félagið sinnti sem fyrr fræðslu- og leiðbeiningastarfi 
fyrir almenning. Sátu fulltrúar félagsins fyrir svörum 
við ýmis tilefni og voru í samskiptum við mörg 
skógræktarfélög, með formlegum heimsóknum, 
mætingu á viðburði hjá félögunum, og með símtölum 
og tölvupóstum. 

FUNDIR OG RÁÐSTEFNUR 
 
Aðalfundur 2016 
81. aðalfundur Skógræktarfélags Íslands var haldinn á Djúpavogi dagana 2. – 4. september 
2017. Fundinn sóttu á annað hundrað fulltrúar skógræktarfélaganna og gestir, víðs vegar 
af landinu, en gestgjafi var Skógræktarfélag Djúpavogs. 

Magnús Gunnarsson, formaður Skógræktarfélags Íslands, setti fundinn og bauð 
fundarmenn velkomna. Magnús fór stuttlega yfir starfsemi félagsins frá síðasta aðalfundi og 
minntist félaga og velunnara félagsins sem fallið höfðu frá. Aðrir á mælendaskrá voru Sigrún 
Magnúsdóttir, umhverfis – og auðlindaráðherra, Þröstur Eysteinsson skógræktarstjóri og 
Þorbjörg Sandholt, formaður ferða – og menningarmálanefndar Djúpavogs. 

Auk hefðbundinna aðalfundarstarfa samþykkti aðalfundurinn fjórar tillögur að 
ályktunum. Farið var í tvær vettvangsferðir. Á föstudeginum var byrjað á því að aka um 
Djúpavog, en þaðan var svo haldið að Teigarhorni og á laugardeginum var haldið í Hálsaskóg. 

 
  

Eftirfylgni við ályktanir aðalfundar Skógræktarfélags Íslands 2016 
 
Ályktunum aðalfundarins á Djúpavogi hefur verið fylgt eftir af stjórn svo sem hér segir:  
 
Ályktun 1: 
Græni stígurinn í græna trefli höfuðborgarsvæðisins 
Aðalfundur Skógræktarfélags Íslands, haldinn á Djúpavogi 2.-4. september 2016, beinir 
þeim tilmælum til stjórnar Skógræktarfélags Íslands að stjórnin hvetji sveitarfélög á 
höfuðborgarsvæðinu til að ljúka skipulagsvinnu og undirbúningi að gerð Græna stígsins í 
græna trefli skógræktarsvæðanna ofan byggðar höfuðborgarsvæðisins og setja verkefnið í 

Fundargestir á aðalfundi Skógræktarfélags Íslands á Djúpavogi 2016 fá fræðslu um Teigarhorn. 

forgang. Stígurinn þarf að vera inni á aðalskipulagi viðkomandi sveitarfélags og 
samþykkjast af svæðisskipulagsnefnd höfuðborgarsvæðisins. 
 
Erindið var sent á öll sveitarfélög á höfuðborgarsvæðinu og til Sambands sveitarfélaga á 
höfuðborgarsvæðinu. Þá var málið einnig tekið upp á fundi formanns og framkvæmdastjóra 
með samgöngu – og sveitarstjórnarráðherra, Jóni Gunnarssyni, þann 17. maí þar sem heitið 
var liðsinni ráðuneytisins við fyrirhuguð áform um uppbyggingu Græna stígsins.  
 
Ályktun 2:  
Efling skógræktar 
Aðalfundur Skógræktarfélags Íslands, haldinn á Djúpavogi 2.-4. september 2016, hvetur 
stjórnvöld til að stórauka framlög til skógræktar. Vísað er til þingsályktunar sem samþykkt 
var samhljóða á Alþingi árið 2014 sem fjallaði m.a. um eflingu skógræktar sem 
atvinnuvegar. Gróðursetning skógarplantna hefur dregist saman ár frá ári allt frá árinu 
2007, þegar 6 milljónir skógarplantna voru gróðursettar í 3 milljónir skógarplantna á ári. 
Meðfylgjandi mynd Einars Gunnarssonar úr Skógræktarritinu 1. tbl. 2016 sýnir stöðuna. 
Þessi þróun er mikið áhyggjuefni og hefur ekki bara haft áhrif á gróðursetningu heldur 
einnig á skógarplöntuframleiðslu sem atvinnuveg, sem er að verða mjög veikburða. Hætt 
er við að forsendur fyrir eðlilegu samkeppnisumhverfi á því sviði séu að bresta. Markmiðið 
er að á næstu 5 árum verði stefnt að því að gróðursetja 8 milljónir skógarplantna á ári 
hverju. 

 
Ályktunin var send á umhverfis- og auðlindaráðuneytið, atvinnu- og nýsköpunarráðuneytið, 
forsætisráðuneytið og fjárlaganefnd Alþingis. Málið var einnig reifað á fundi formanns og 
framkvæmdastjóra 16. júní með umhverfis- og auðlindaráðherra, Björt Ólafsdóttur. 

Ályktun 3: 
Þjóðlendur til skógræktar 
Aðalfundur Skógræktarfélags Íslands, haldinn á Djúpavogi 2.-4. september 2016, hvetur 
stjórn Skógræktarfélags Íslands til að fylgja fast eftir ályktun 1 frá aðalfundi 
Skógræktarfélags Íslands 2015. 
 
Erindið var sent á forsætisráðuneytið en ekki hefur fundist ráðrúm til að fylgja málinu frekar 
eftir í ráðuneytinu. 
 
Fulltrúafundur 2017 
Fulltrúafundur skógræktarfélaganna 2017 var haldinn laugardaginn 25. mars í sal 
Garðyrkjufélags Íslands. Mættu tæplega fimmtíu fulltrúar frá skógræktarfélögum víðs vegar 
af landinu á fundinn, en meginþema hans var verkefnið Landgræðsluskógar. Mikill vilji kom 
fram á fundinum til að halda verkefninu áfram af fullum þunga. Æskilegt er að gerður verði 
samningur til 10 ára auk þess sem samningsupphæðin hefur verið óbreytt í 10 ár. Samantekt 
fundarins var kynnt Björt Ólafsdóttur, umhverfis- og auðlindaráðherra, á fundi 16. júní.  
 

Fagráðstefna skógræktar 
Skógræktarfélag Íslands var formlegur þátttakandi í Fagráðstefnu skógræktar sem haldin var 
í Hörpu í Reykjavík dagana 22. – 24. mars 2017. Þema ráðstefnunnar var tengt 
skógræktarrannsóknum fyrr og nú.  
 

 
  

Unnið í hópum á fulltrúafundi skógræktarfélaganna í mars. 

SKÓGRÆKTARSVÆÐI 
 
Brynjudalur  
Unnið var áfram að uppbyggingu jólatrjáaræktunar í Brynjudal. Seld voru 1.339 jólatré úr 
skóginum, þar af 248 til starfsmanna fyrirtækja sem koma í jólaskóginn um helgar á 
jólaföstu. Unnið var að umhirðu og grisjun. Komið var fyrir grindahliði framan við tún 
Ingunnarstaða þannig að ekki þarf lengur að opna og loka hliði á leið til skógar. 
 
Úlfljótsvatn 
Sameignarfélagið Úlfljótsvatn sf. hefur haldið allmarga fundi en í félaginu sitja tveir fulltrúar 
frá Skógræktarfélagi Íslands og tveir frá skátahreyfingunni. Tilgangur félagsins er að halda 
utan um rekstur jarðarinnar að Úlfljótsvatni og standa vörð um hagsmuni eigenda vegna 
eignarréttar og takmarkana á réttindum landeigenda. Lokið er þinglýsingu og skráningu á 
öllum landnúmerum á Úlfljótsvatni. Unnið hefur verið að gerð deiliskipulags á svæðinu. 

Fyrirhuguð er gróðursetning starfsfólks Sendiráðs Bandaríkjanna á Íslandi í ágúst. Er 
það í fjórða sinn sem sendiráðið kemur til að gróðursetja hjá félaginu. 

Skrifað var undir verksamning um skógræktarframkvæmdir við Kolvið. Byrjað var að 
gróðursetja þar í Kolviðarskóg sumarið 2016 og var haldið áfram nú í sumar.  

Mikið verk er framundan við endurnýjun fjárheldrar girðingar um jörðina. Sjá 
sérstaka greinargerð um Úlfljótsvatn.  
 

 
 

Jólaskraut sett upp í Tjaldinu, öðru húsi Skógræktarfélags Íslands í Brynjudal, áður en hópar koma til að ná 
sér í jólatré. 

UMSJÓN 
 
Landgræðsluskógar 
Í framhaldi af fulltrúafundi sem haldinn var í marsmánuði sl. hófst undirbúningur og vinna 
við endurnýjun á Landgræðsluskógasamningi, en núverandi samningur rennur út á næsta 
ári. Hafa Gísli Eiríksson, formaður samráðsnefndar um Landgræðsluskóga, Brynjólfur 
Jónsson, framkvæmdastjóri Skógræktarfélagsins. og Björn Helgi Barkarson, fulltrúi 
umhverfis- og auðlindaráðuneytisins, unnið að gerð endurnýjað samnings. Markmiðið er að 
gengið verði frá nýjum samningi á haustdögum.  
 
Opinn skógur 
Unnið var að almennu viðhaldi og umhirðu í þeim skógum sem þegar hafa verið opnaðir. 
Skilti voru endurnýjuð í Hrútey. Unnið er að opnun Brynjudalsskógar en þar hefur starfið 
undanfarin ár miðað að bættu aðgengi og fellur það vel að megin starfseminni, sem er ræktun 
og sala á jólatrjám.  

 
Tré ársins  
Tré ársins 2017 var formlega útnefnt við hátíðlega athöfn þann 29. júlí. Að þessu sinni var um 
beyki (Fagus sylvatica) að ræða, í Hellisgerði í Hafnarfirði.  

 
 

Landgræðslusjóður 
Fulltrúar Skógræktarfélags Íslands í stjórn Landgræðslusjóðs voru á árinu Guðbrandur 
Brynjúlfsson, sem var formaður sjóðsins, Magnús Gunnarsson og Þuríður Yngvadóttir. Þá 
sitja einnig í stjórn sjóðsins Þröstur Eysteinsson skógræktarstjóri og Árni Bragason 
landgræðslustjóri. Ekki var úthlutað úr sjóðnum í ár. Að öðru leyti vísast til skýrslu sjóðsins.  
 

Tré ársins 2017 – beyki í Hellisgerði í Hafnarfirði. 

Kolviður 
Merkja má aukinn áhuga fyrir kolefnisjöfnun meðal fyrirtækja í alþjóðaviðskiptum, 
sérstaklega eftir Parísarfundinn um loftslagsmál (COP21) og hafa tekjur sjóðsins tvöfaldast 
milli ára. Skrifað var undir verksamning um skógræktarframkvæmdir í Kolviðarskógi á 
Úlfljótsvatni. Gróðursett var á Úlfljótsvatni sumarið 2016 og því verki fram haldið nú í sumar. 
Í fyrsta Kolviðarskóginum í landi Stóra-Hofs var endurgróðursett í svæði frá 2013 þar sem 
óeðlilega mikið vanhöld urðu og lokið við að gróðursetja í flestar glufur. Svæðið er því fullnýtt 
og aðeins eftir að sinna umhirðu og smávægilegum íbótum. 
 

 

 
 
Yrkja - sjóður æskunnar til ræktunar landsins 
Framkvæmdir á vegum Yrkjusjóðs voru með venjubundnum hætti en þátttaka skóla var ívið 
minni en verið hefur undanfarin ár, eða tæplega 90 skólar. Í tilefni 25 ára afmælis sjóðsins 
stóð Yrkjusjóður, í samstarfi við Skógræktarfélag Íslands, fyrir ljóðasamkeppni meðal 
grunnskólanema í 5. – 10. bekk. Veitt voru verðlaun í tveimur flokkum, fyrir besta ljóð 5. – 7. 
bekkjar og besta ljóð 8. – 10. bekkjar. Að auki ákvað dómnefnd að veita sérstaka 
viðurkenningu fyrir sjö ljóð til viðbótar. Skógræktarfélag Íslands annast rekstur Yrkju og situr 
framkvæmdastjóri félagsins alla stjórnarfundi. Páll Ingþór Kristinsson tók við setu í stjórn 
sjóðsins sem fulltrúi Skógræktarfélagsins, í stað Magnúsar Gunnarssonar. 
 
Skógræktarsjóður Húnavatnssýslu 
Skógræktarsjóður Húnavatnssýslu er í vörslu Skógræktarfélags Íslands en sjóðurinn veitir 
skógræktarfélögum sem hafa starfsemi í Húnavatnssýslum styrki til verkefna. Skógræktar-
félag Austur-Húnvetninga fer með umsjón á jörðinni Fjósum í Svartárdal og Skógræktarfélag 
Vestur-Húnvetninga fer með umsjón jarðarinnar Saura í Miðfirði.  

Fyrsti Kolviðarskógurinn vex upp. Þegar gróðursetning Kolviðarplantna hófst 2007 var þarna meira eða 
minna svartur sandur, en nú er margvíslegur gróður að koma upp inn á milli trjánna. 

Skógræktarstarf Landsvirkjunar við Búrfell  
Starfsmaður Skógræktarfélags Íslands hefur undanfarin ár haft faglega umsjón með 
framkvæmdum á skógræktarsvæði Landsvirkjunar við Búrfell. Uppvaxinn skógur var 
kortlagður sumarið 2016 og Íslensk skógarúttekt gerði mælingar og útreikninga á 
kolefnisbindingu. Skýrsluna má nálgast á heimasíðu Landsvirkjunar: 
http://www.landsvirkjun.is/Media/onnur-uttekt-a-kolefnisbindingu-skograektar-a-vegum-
landsvirkjunar3.pdf. 
 
 
ERLEND SAMSKIPTI 
Starfsmenn félagsins hafa sinnt erlendum fyrirspurnum og verið í samskiptum við ýmsa 
erlenda aðila sem til félagsins hafa leitað um upplýsingar um starfsemi félagsins og skógrækt 
á Íslandi almennt. 
 

European Forest Network 
Ragnhildur Freysteinsdóttir og Einar Gunnarsson sóttu fund samtakanna í Regensburg í 
Þýskalandi í maí fyrir hönd Skógræktarfélags Íslands. Gestgjafi fundarins var Þýska 
skógræktarfélagið (Deutscher Forstverein). Næsti fundur samtakanna er fyrirhugaður í 
Póllandi árið 2018. Heimasíða samtakanna er: http://www.forestrysocieties.eu/. 
 

 

Fræðsluferðir 
Rúmlega 40 manns fóru í fræðsluferð til Frakklands dagana 13. – 20. september 2016. Ferðin 
var skipulögð í samráði við Gabriel Pic, fyrrverandi starfsmann Skógræktarfélags Íslands, 
sem nú er búsettur í Frakklandi, og var hann einnig fararstjóri, ásamt Brynjólfi Jónssyni, fyrir 
hönd Skógræktarfélags Íslands. 
 Farin verður fræðsluferð til Bresku-Kólumbíu dagana 9. – 21. september. Eru rúmlega 
50 manns skráðir í hana og komust færri að en vildu. Stefnt er að fræðsluferð til Spánar, til 
Pýrenea-fjallanna, haustið 2018. 

Mart Kelk frá Skógræktarfélaginu í Eistlandi segir frá því helsta í starfsemi félagsins og því sem það glímir 
við, á fundi evrópskra skógræktarfélaga í Regensburg. 

Heimsókn Skógræktarfélagsins í Sogni og Fjörðum 
Dagana 29. ágúst til 6. september mun 33 manna hópur frá æskuslóðum Ingólfs Arnarsonar 
og landnáms hans ferðast um landið sem gestir skógræktarfélaganna. En ámóta stór hópur 
frá Íslandi naut fádæma gestrisni í ferð um hina undurfögru Sogn og Firði haustið 2014. 
 
 
ÝMIS VERKEFNI 
 
Skógræktarfélag Íslands fæst við ýmis verkefni. Þar er einna mikilvægast fjölbreytt samstarf 
og samskipti við skógræktarfélögin í landinu, en auk þess leitar almenningur til félagsins eftir 
upplýsingum um hvaðeina er lýtur að gróðri, trjám og skógrækt. 
 
Stefnumótun 
Áfram var haldið vinnu að endurskoðun á stefnumótun félagsins. 
 

Sjálfboðaliðar – European Volunteer Service 
Skógræktarfélagið er nú viðurkennt sem gestgjafi af European Volunteer Service, sem er hluti 
af Erasmus+ verkefni Evrópusambandsins. Félagið tók í maí í þriðja sinn á móti fimm 
erlendum sjálfboðaliðum, sem unnið hafa í skógum félagsins og aðildarfélaga þess. Komu 
sjálfboðaliðarnir í ár frá Ítalíu, Póllandi, Spáni og Tékklandi. 
 

European Volunteer Service sjálfboðaliðarnir ásamt leiðbeinendum sínum og umsjónarmanni. 

Global ReLeaf styrkur 
Skógræktarfélag Íslands, í samvinnu við Skógræktarfélag Eskifjarðar og Alcoa á Íslandi, fékk 
styrk úr Global ReLeaf verkefninu, sem er samvinnuverkefni American Forests og Alcoa 
Foundation. Sótt var um fjármagn til gróðursetningar trjáplantna á Eskifirði og á 
Úlfljótsvatni og fékkst styrkur til þriggja ára, fyrir um 15.000 plöntum á ári. 

 
Umsagnir 
Félagið sendi umsögn um frumvarp til laga um skóga og skógrækt, 407. mál, 146. 
löggjafarþing. Frumvarpið virðist um margt vera til bóta en fjallar í aðalatriðum um 
stjórnsýslulegan ramma nýrrar stofnunar, Skógræktarinnar, sem tók til starfa 1. júlí 2016. Þá 
var send umsögn vegna uppbyggingar innviða á ferðamannastöðum 2016.  
 

Ofanflóðasjóður  
Undanfarin ár hefur Skógræktarfélag Íslands unnið með Ofanflóðasjóði og umhverfis- og 
auðlindaráðuneytinu að gerð verklagsreglna þegar meta þarf trjágróður á vegum 
skógræktarfélaga á framkvæmdasvæðum ofanflóðavarna. Gengið var frá samkomulagi þar að 
lútandi sumarið 2015 og hefur svo verkefnið þróast nokkuð síðan. Haustið 2016 var gengið 
frá skipun tveggja matsmanna en annar er fulltrúi sveitarfélaga og stjórnar Ofanflóðasjóðs en 
hinn skipaður af Skógræktarfélagi Íslands. Fulltrúi fyrrnefndra aðila er Magnús Bjarklind, hjá 
verkfræðistofunni EFLU, en fulltrúi Skógræktarfélagsins er Jón Ásgeir Jónsson 
skógfræðingur. Bætur sem greiddar eru til skógræktarfélaga vegna trjágróðurs sem þarf að 
víkja byggja á niðurstöðum matsmanna og skýrslu sem þar liggur að baki. Fyrsta 
matsskýrslan var gerð 2017 vegna aurvarnargarða á Ísafirði. Fyrirsjáanlegt er að verkefni af 
þessum toga verði umtalsverð á næstu árum.  

 
 
  

Jón Ásgeir Jónsson og Einar Gunnarsson, starfsmenn Skógræktarfélagsins, að störfum. 

ÞAKKIR 
 
Samstarfsaðilar 
Skógræktarfélag Íslands á gott samstarf við ýmsar stofnanir og samtök, bæði hérlendis og 
erlendis, sem er félaginu mikils virði. Má þar sérstaklega til telja Skógræktina, Landgræðslu 
ríkisins og skátahreyfinguna.  
 

Stuðningsaðilar 
Fjölmörg fyrirtæki og einstaklingar hafa lagt starfsemi Skógræktarfélags Íslands lið á 
starfsárinu með ýmsum hætti. Ber þar sérstaklega að nefna Arion banka, Eimskip, Icelandair 
Group, IKEA, Odda, Toyota á Íslandi og Pál Samúelsson og Elínu Jóhannesdóttur.  

Þessi stuðningur er félaginu ómetanlegur og auðveldar því að sinna meginhlutverki 
sínu, sem er að styðja hið mikilvæga starf skógræktarfélaganna og efla skilning á skógrækt í 
landinu.  

 

Stjórn Skógræktarfélags Íslands þakkar öllum velunnurum 
félagsins ómetanlegan stuðning við starfsemi félagsins og 
starfsmönnum fyrir gott samstarf og vel unnin störf á 
tímabilinu.  
 
 
 
Reykjavík, ágúst 2017, 
f.h. stjórnar Skógræktarfélags Íslands, 
 

 
 
Magnús Gunnarsson formaður 
 

Bakkaplöntur bíða þess að vera settar niður að Úlfljótsvatni. 

SKÓGRÆKTARFÉLAGS ÍSLANDS

Skógræktarfélag Íslands
Þórunnartúni 6 - 105 Reykjavík

Sími: 551-8150
Netfang: skog@skog.is

